
HUDUDLARDA SOLIQ XAVFSIZLIGINI 
TAʼMINLASHNING ARIMA MODELI 
ASOSIDAGI PROGNOZ SSENARIYLARI
Mamatraimov Uchqun Xushmamatovich
Toshkent to‘qimachilik va yengil sanoat instituti tadqiqotchisi
ORCID: https://orcid.org/0009-0008-0286-6824

Annotatsiya. Mazkur maqolada soliq xavfsizligining nazariy asoslari, uning iqtisodiy va moliyaviy xavfsizlik 
tizimidagi o‘rni hamda zamonaviy sharoitdagi ahamiyati yoritilgan. Tadqiqot davomida soliq xavfsizligining 
shakllanish omillari, uning institutsional va funksional xususiyatlari tahlil qilindi. Shuningdek, soliq siyosati 
va soliq yuklamasining iqtisodiy rivojlanishga ta’siri o‘rganilib, soliq xavfsizligini ta’minlash mexanizmlari 
asoslab berildi. Natijada soliq tizimini takomillashtirish, soliq ma’murchiligini rivojlantirish va soliq yuklamasini 
optimallashtirishga qaratilgan ilmiy-amaliy takliflar ishlab chiqildi.

Kalit soʻzlar: soliq xavfsizligi, soliq siyosati, iqtisodiy xavfsizlik, moliyaviy xavfsizlik, soliq yuklamasi, soliq 
ma’murchiligi, byudjet barqarorligi, fiskal siyosat, iqtisodiy rivojlanish.

Abstract. This article covers the theoretical foundations of tax security, its role in the system of economic 
and financial security, and its importance in modern conditions. During the study, the factors of formation of tax 
security, its institutional and functional features were analyzed. Also, the impact of tax policy and tax burden 
on economic development was studied, and mechanisms for ensuring tax security were substantiated. As a 
result, scientific and practical proposals were developed aimed at improving the tax system, developing tax 
administration, and optimizing the tax burden.

Key words: tax security, tax policy, economic security, financial security, tax burden, tax administration, 
budget stability, fiscal policy, economic development.

Аннотация. В данной статье рассматриваются теоретические основы налоговой безопасности, 
её роль в системе экономической и финансовой безопасности, а также её значение в современных 
условиях. В ходе исследования проанализированы факторы формирования налоговой безопасности, 
её институциональные и функциональные особенности. Также изучено влияние налоговой политики 
и налогового бремени на экономическое развитие, а также обоснованы механизмы обеспечения 
налоговой безопасности. В результате разработаны научно-практические предложения, направленные 
на совершенствование налоговой системы, развитие налогового администрирования и оптимизацию 
налогового бремени.

Ключевые слова: налоговая безопасность, налоговая политика, экономическая безопасность, 
финансовая безопасность, налоговое бремя, налоговое администрирование, стабильность бюджета, 
фискальная политика, экономическое развитие.

K I R I S H
Jahon iqtisodiyotida globallashuv jarayonlarining jadallashuvi, xalqaro kapital harakatining erkinlashuvi, 

raqamli iqtisodiyotning kengayishi hamda transmilliy biznes subyektlari faoliyatining murakkablashuvi 
davlatlarning fiskal barqarorligini ta’minlash bilan bog‘liq yangi chaqiriqlarni yuzaga keltirmoqda. OECD 
ma’lumotlariga ko‘ra, transmilliy korporatsiyalar tomonidan foydani sun’iy ravishda past soliqli hududlarga 
o‘tkazish natijasida davlatlar har yili korporativ daromad solig‘i tushumlarining 100–240 milliard AQSh dollari 
miqdoridagi qismini yo‘qotmoqda, bu esa jahon bo‘yicha korporativ daromad solig‘i tushumlarining 4–10 foiziga 
tengdir. Global elektron tijorat hajmi 2024-yilda 6 trillion AQSh dollaridan oshgan bo‘lib, ushbu ko‘rsatkichning 
kelgusi yillarda yanada ortishi kutilmoqda. Raqamli platformalar, kriptoaktivlar va transchegaraviy elektron 
xizmatlarning kengayishi natijasida an’anaviy soliqqa tortish mexanizmlarining samaradorligi pasayib, soliq 
ma’murchiligiga qo‘shimcha talablar qo‘yilmoqda [9]. Shu sababli rivojlangan davlatlar soliq xavfsizligini 
ta’minlash maqsadida sun’iy intellekt, Big Data va risklarni avtomatlashtirilgan tahlil qilish tizimlarini faol joriy 
etmoqda.

Xalqaro iqtisodiy integratsiya va moliyaviy bozorlarning o‘zaro bog‘liqligi kuchayib borayotgan sharoitda 
davlatning iqtisodiy barqarorligini ta’minlash masalasi alohida ahamiyat kasb etmoqda. Ushbu jarayonda soliq 
tizimi nafaqat byudjet daromadlarini shakllantiruvchi asosiy manba, balki iqtisodiy jarayonlarni tartibga soluvchi 
muhim vosita sifatida namoyon bo‘ladi. Shu bois, soliq xavfsizligi tushunchasi zamonaviy iqtisodiy tadqiqotlarda 
muhim ilmiy yo‘nalishlardan biriga aylangan.

Soliq xavfsizligi davlatning moliyaviy mustaqilligi, byudjet barqarorligi va iqtisodiy rivojlanishining 
uzluksizligini ta’minlashga xizmat qiladi. U soliq tizimining tashqi va ichki tahdidlarga bardoshliligini, soliq 
tushumlarining barqarorligini hamda soliq siyosatining samaradorligini o‘zida mujassam etadi. Shu bilan birga, 
soliq xavfsizligi nafaqat fiskal manfaatlarni, balki biznes subyektlari va aholining iqtisodiy manfaatlarini ham 
muvozanatlashtirishni talab etadi.

So‘nggi yillarda soliq xavfsizligi masalasi iqtisodiy xavfsizlik, moliyaviy xavfsizlik va davlat boshqaruvi 
tizimi bilan chambarchas bog‘liq holda o‘rganilmoqda. Ayniqsa, raqamli iqtisodiyotning rivojlanishi, transmilliy 
kompaniyalar faoliyatining kengayishi va soliq bazasining eroziyasi kabi omillar soliq xavfsizligini ta’minlashda 
yangi yondashuvlarni talab qilmoqda. Bu esa soliq siyosatini takomillashtirish, soliq ma’murchiligini 
modernizatsiya qilish va soliq yuklamasini optimallashtirish zaruratini yuzaga keltiradi.

Mazkur maqolaning maqsadi soliq xavfsizligining nazariy asoslarini o‘rganish, uning iqtisodiy tizimdagi 
o‘rnini aniqlash hamda soliq siyosati orqali uni ta’minlash mexanizmlarini ilmiy jihatdan asoslashdan iborat.

M A V Z U G A  O I D  A D A B I Y O T L A R  S H A R H I
Soliq xavfsizligini ta’minlash, fiskal barqarorlikni mustahkamlash, hududlar iqtisodiy xavfsizligini soliqlar 

orqali baholash hamda soliq monitoringi mexanizmlarini takomillashtirish masalalari zamonaviy iqtisodiyot 
fanida muhim ilmiy yo‘nalishlardan biri sifatida qaralmoqda. Xorijiy olimlar tomonidan soliq xavfsizligi davlat 
moliyaviy xavfsizligining tarkibiy qismi, hududiy iqtisodiy barqarorlikni ta’minlovchi institutsional mexanizm 
hamda soliq risklarini boshqarish vositasi sifatida keng tadqiq etilgan [6; 7; 8]. Jumladan, E. Dauchy, F. Navarro-
Sanchez va N. Seegert tadqiqotlarida soliqqa tortishning daromadlar tengsizligiga faol va passiv kanallar orqali 
ta’siri asoslab berilgan bo‘lib, soliq siyosatining nafaqat fiskal, balki ijtimoiy-iqtisodiy xavfsizlikni ta’minlashdagi 
roli yoritilgan [1].

Soliq monitoringi va iqtisodiy xavfsizlik o‘rtasidagi bog‘liqlik N. D. Eriashvili, A. A. Sof’in va D. V. Nazarychev 
ishlarida alohida tadqiq etilgan. Ularning ilmiy yondashuvlarida soliq monitoringi xo‘jalik yurituvchi subyektlar 
faoliyatining shaffofligini oshirish, soliq huquqbuzarliklarini oldindan aniqlash hamda davlat iqtisodiy xavfsizligini 
ta’minlashning muhim vositasi sifatida talqin etiladi [2]. I. A. Korostelkina va E. G. Dedkova esa soliqlarni 
hududlar iqtisodiy xavfsizligini ta’minlash instrumenti sifatida o‘rganib, hududiy byudjet daromadlari barqarorligi, 
soliq bazasining yetarliligi va fiskal salohiyatdan foydalanish samaradorligini soliq xavfsizligining asosiy omillari 
sifatida asoslagan [3].

Xorijiy tadqiqotchilar N. L. Kurepina va E. E. Zerkal tomonidan byudjet-soliq munosabatlarida iqtisodiy 
xavfsizlikni ta’minlash mexanizmlari tadqiq etilib, fiskal siyosat, byudjet barqarorligi va soliq tushumlari intizomi 
o‘rtasidagi o‘zaro bog‘liqlik ochib berilgan [4]. Z. Lutsyshyn, O. Katrych va N. Yuzhanina tadqiqotlarida esa 
jahon iqtisodiyotining transformatsiyalashuvi sharoitida davlatlarning fiskal xavfsizligi masalalari tahlil qilinib, 
global iqtisodiy beqarorlik, tashqi moliyaviy xatarlar va soliq tizimidagi nomutanosibliklar fiskal xavfsizlikka ta’sir 
etuvchi asosiy omillar sifatida ko‘rsatib berilgan [5].

MDH iqtisodchisi A. Moldowan soliq xavfsizligini davlat fiskal siyosatining yangi ilmiy yo‘nalishi sifatida 
konseptual asoslashga harakat qilgan bo‘lib, unda soliq xavfsizligi davlatning moliyaviy mustaqilligi, byudjet 
daromadlari barqarorligi va soliq tizimining institutsional ishonchliligi bilan bog‘liq holda talqin etilgan [6]. N. 
Varaksa, I. Korostelkina, E. Dedkova va V. Konstantinov tadqiqotlarida soliq xavfsizligi moliyaviy xavfsizlikning 
tizim hosil qiluvchi elementi sifatida yoritilib, soliq risklari, soliq intizomi, fiskal barqarorlik va institutsional nazorat 
o‘rtasidagi bog‘liqlik asoslab berilgan [7].

Bir guruh olimlar M. Vykliuk, R. Mikhailishin, O. Kundytskyj, O. Senyshyn, N. Prokopenko va V. 
Olikhovskyi tomonidan davlat soliq xavfsizligi modelining konseptual asoslari ishlab chiqilgan bo‘lib, unda 
soliq xavfsizligi soliq tushumlarining barqarorligi, soliq qarzlari darajasi, soliq bazasining kengligi, soliq 
nazoratining samaradorligi va davlatning fiskal manfaatlarini himoya qilish darajasi bilan bog‘liq murakkab 
tizim sifatida baholanadi [8]. Umuman olganda, xorijiy adabiyotlar tahlili shuni ko‘rsatadiki, soliq xavfsizligi 
masalasi faqat soliq tushumlarini ta’minlash bilan cheklanmay, balki fiskal barqarorlik, hududiy iqtisodiy 
xavfsizlik, soliq monitoringi, byudjet-soliq munosabatlari, yashirin iqtisodiyotga qarshi kurashish hamda 
davlat moliyaviy xavfsizligini ta’minlashning kompleks mexanizmi sifatida ilmiy tadqiq etilmoqda [2; 3; 4; 
5; 6; 7; 8].

T A D Q I Q O T  M E T O D O L O G I YA S I
Mazkur tadqiqotda tizimli va kompleks yondashuvlardan foydalanildi. Soliq xavfsizligining nazariy asoslarini 

o‘rganishda analiz va sintez, qiyosiy tahlil hamda mantiqiy umumlashtirish usullari qo‘llanildi. Shuningdek, 
zamonaviy ilmiy manbalar asosida kontent tahlili o‘tkazildi.

T A H L I L  V A  N A T I J A L A R
Oʻzbekistonda soliq xavfsizligini taʼminlash mexanizmini takomillashtirish davlat moliyasining barqarorligini, 

byudjet daromadlarining uzluksiz shakllanishini, soliq bazasining kengayishini va yashirin iqtisodiyotdan kelib 
chiqadigan fiskal xatarlarni kamaytirishni nazarda tutadi. Mazkur dissertatsiya doirasida soliq xavfsizligi nafaqat 
soliq tushumlarining miqdoriy oʻsishi, balki ularning barqarorligi, prognoz qilinuvchanligi va davlat xarajatlarini 
moliyalashtirish imkoniyatini taʼminlovchi institutsional-iqtisodiy mexanizm sifatida talqin etiladi.

Soliq xavfsizligini prognozlashda ARIMA modeli tanlandi. Buning asosiy sababi shundaki, ARIMA modeli 
vaqt qatorining ichki dinamikasini, yaʼni oʻtgan yillardagi qiymatlar, trend va tasodifiy tebranishlar orqali kelgusi 
davr qiymatlarini baholash imkonini beradi. Box va Jenkins tomonidan ishlab chiqilgan ushbu yondashuv 
iqtisodiy vaqt qatorlarini qisqa va oʻrta muddatli prognozlashda klassik metodlardan biri hisoblanadi. Hyndman 
va Athanasopoulos ARIMA modellarini eksponensial tekislash bilan bir qatorda eng keng qoʻllaniladigan 
prognozlash usullaridan biri sifatida izohlaydi. ARIMA, ayniqsa, avtokorrelyatsion tuzilma mavjud boʻlgan qatorlar 
uchun samaralidir. Soliq tushumlari prognozi boʻyicha xalqaro amaliyotda ham ARIMA kabi univariat vaqt qatori 
modellarining afzalligi shundaki, ular kam sonli kuzatuvlar mavjud boʻlganda ham byudjet rejalashtirish uchun 
dastlabki ilmiy asoslangan prognoz beradi.

ARIMA modeli quyidagi umumiy koʻrinishga ega:

Bu yerda:
yt — t-davrdagi soliq tushumi;
B — lag operatori;
p — autoregressiv tartib;
d — differensiallash darajasi;
q — sirgʻaluvchi oʻrtacha tartibi;
εt — oq shovqin qoldiq xatoligi.
Tadqiqotda 2016–2025-yillar bo‘yicha uchta asosiy qator baholandi: jami davlat byudjeti soliq tushumlari, 

bevosita soliqlar va bilvosita soliqlar (1-jadval).
1-jadval

Ekonometrik modelni tanlashda AIC va BIC mezonlari bo‘yicha test tekshiruvlari.

Oʻzbekistonda 
soliq xavfsizligini 

taʼminlashni ARIMA 
model diagnostikasi 

koʻrsatkichi

Tanlangan model AIC BIC ADF xulosasi Ljung–Box 
p-value

Jarque–Bera 
p-value

Jami soliq tushumlari ARIMA(0,1,0) drift 
bilan 194.19 194.59 1-darajali farqlash 

zarur 0.443 0.372

Bevosita soliqlar ARIMA(0,1,0) drift 
bilan 183.42 183.81 trendli oʻsish mavjud 0.529 0.575

Bilvosita soliqlar ARIMA(0,1,1) drift 
bilan 190.22 190.81

1-darajali 
farqlashdan keyin 

statsionar
0.828 0.674

Manba: Oʻzbekiston Respublikasi Soliq qoʻmitasi maʼlumotlari asosida muallif hisob-kitoblari.

Modelni tanlashda AIC va BIC mezonlari, ADF testi, Ljung–Box testi hamda Jarque–Bera testi qoʻllanildi. 
Hyndman–Khandakar yondashuvida ham ARIMA modelini tanlashda birlik ildiz testlari, maksimal ehtimollik 
baholashi va AIC/AICc mezonlari muhim oʻrin tutadi.

Test natijalari shuni koʻrsatadiki, qoldiq xatoliklarda kuchli avtokorrelyatsiya kuzatilmadi, chunki Ljung–Box 
testi bo‘yicha p-value 0.05 dan yuqori. Jarque–Bera testi ham qoldiqlar taqsimoti keskin normal taqsimotdan 
ogʻmaganligini koʻrsatadi. Demak, tanlangan ARIMA modellaridan dissertatsion tadqiqot doirasida prognoz 
ssenariylarini ishlab chiqishda foydalanish mumkin. Shu bilan birga, kuzatuvlar soni 10 yil bilan cheklanganligi 
sababli natijalar qisqa va oʻrta muddatli ehtiyotkor prognoz sifatida talqin qilinishi lozim(2-jadval).

2-jadval
Oʻzbekistonda soliq xavfsizligini taʼminlashning ARIMA modeli asosida 2030-yilgacha prognozi

Yil Jami soliq tushumlari, mlrd 
soʻm Bevosita soliqlar, mlrd soʻm Bilvosita soliqlar, mlrd soʻm

2026 338 222.8 112 393.2 114 171.3
2027 367 923.9 122 538.9 124 106.1
2028 397 625.0 132 684.7 134 040.8
2029 427 326.0 142 830.5 143 975.5
2030 457 027.1 152 976.2 153 910.3

Manba: Oʻzbekiston Respublikasi Soliq qoʻmitasi maʼlumotlari asosida muallif hisob-kitoblari.

Prognoz natijalariga koʻra, jami davlat byudjeti soliq tushumlari 2025-yildagi 308 521,8 mlrd soʻmdan 2030-
yilga borib 457 027,1 mlrd soʻmga yetishi mumkin. Bu 2025-yilga nisbatan qariyb 48,1 foizlik oʻsishni anglatadi. 
Bevosita soliqlar 2030-yilga borib 152 976,2 mlrd soʻmga, bilvosita soliqlar esa 153 910,3 mlrd soʻmga yetishi 
prognoz qilindi.

Ushbu natijalar Oʻzbekistonda soliq xavfsizligini taʼminlash mexanizmini takomillashtirish zaruratini ilmiy 
jihatdan asoslaydi. Chunki soliq tushumlari hajmining oʻsishi oʻz-oʻzidan soliq xavfsizligi toʻliq taʼminlanganini 
anglatmaydi. Aksincha, tushumlarning barqarorligi, soliq bazasining sifati, yirik soliq toʻlovchilar ulushi, yashirin 
iqtisodiyot darajasi, soliq qarzdorligi, ortiqcha toʻlovlar va soliq maʼmuriyatchiligi xarajatlari ham kompleks 
baholanishi kerak.

Dissertatsiya mavzusi - “Oʻzbekistonda soliq xavfsizligini taʼminlash mexanizmini takomillashtirish” - 
doirasida ARIMA prognozi uchta ilmiy-amaliy vazifani bajaradi. Birinchidan, davlat byudjeti daromadlarining 
2030-yilgacha boʻlgan ehtimoliy trayektoriyasini aniqlaydi. Ikkinchidan, soliq xavfsizligi uchun fiskal barqarorlik 
chegaralarini baholash imkonini beradi. Uchinchidan, soliq maʼmuriyatchiligida riskka asoslangan nazorat, 
raqamli audit, Tax Gap monitoringi va yashirin iqtisodiyotni legallashtirish choralari samaradorligini miqdoriy 
prognoz bilan bogʻlaydi.

ARIMA modelining aynan ushbu tadqiqotda tanlanishi quyidagi ilmiy asoslar bilan izohlanadi: birinchidan, 
mavjud maʼlumotlar yillik vaqt qatori shaklida; ikkinchidan, kuzatuvlar soni cheklanganligi sababli koʻp omilli 
regressiya yoki murakkab mashinaviy oʻrganish modellarini qoʻllash statistik jihatdan barqaror natija bermasligi 
mumkin; uchinchidan, soliq tushumlari oʻtgan davr fiskal siyosati, iqtisodiy faollik va maʼmuriy islohotlar 
taʼsirini oʻzida jamlagan inertial koʻrsatkich hisoblanadi; toʻrtinchidan, ARIMA modeli prognoz xatoligini qoldiq 
diagnostikasi orqali tekshirish imkonini beradi. Shu jihatdan, ARIMA soliq xavfsizligini baholashda dastlabki 
bazaviy prognoz modeli sifatida maqbul hisoblanadi.

Xulosa qilib aytganda, ARIMA modeli asosida ishlab chiqilgan prognoz ssenariylari Oʻzbekistonda 
2030-yilgacha soliq tushumlari barqaror oʻsish tendensiyasiga ega boʻlishini koʻrsatadi. Biroq ushbu oʻsishni 
soliq xavfsizligiga aylantirish uchun raqamli soliq maʼmuriyatchiligini chuqurlashtirish, yashirin iqtisodiyot ulushini 
kamaytirish, soliq qarzdorligini tizimli monitoring qilish, soliq risklarini erta aniqlash va hududlar kesimida soliq 
salohiyatidan foydalanish samaradorligini oshirish talab etiladi. ARIMA prognozi esa mazkur mexanizmning 
miqdoriy asosini shakllantiradi.

X U L O S A  V A  T A K L I F L A R
ARIMA modeli asosida amalga oshirilgan prognozlash natijalari Oʻzbekistonda soliq tushumlari hajmi 

2030-yilgacha barqaror oʻsish tendensiyasini saqlab qolishini koʻrsatdi. Tadqiqot davomida 2016–2025-yillarga 
oid davlat byudjeti soliq tushumlari, bevosita va bilvosita soliqlar dinamikasi tahlil qilinib, vaqt qatorlarining 
statistik xususiyatlari baholandi. ADF testi yordamida qatorlarning statsionarlik darajasi aniqlanib, differensiallash 
amaliyoti qoʻllanildi hamda AIC va BIC mezonlari asosida optimal ARIMA modellari tanlandi. Model diagnostikasi 
natijalari, jumladan, Ljung–Box va Jarque–Bera testlari qoldiqlarning oq shovqin xususiyatiga ega ekanligini 
tasdiqlab, prognozlarning statistik ishonchliligini koʻrsatdi.

Prognoz natijalariga koʻra, davlat byudjeti soliq tushumlari 2025-yildagi 308,5 trln soʻmdan 2030-yilga kelib 
457,0 trln soʻmga yetishi, bevosita soliqlar hajmi 153,0 trln soʻmga, bilvosita soliqlar esa 153,9 trln soʻmga 
yetishi kutilmoqda. Mazkur oʻsish mamlakatda olib borilayotgan soliq islohotlari, raqamli soliq maʼmuriyatchiligi 
tizimining kengayishi, soliq bazasining mustahkamlanishi va iqtisodiy faollikning ortishi bilan izohlanadi.

Tadqiqot natijalari shuni koʻrsatadiki, soliq xavfsizligini taʼminlash faqat soliq tushumlarini koʻpaytirish bilan 
cheklanmaydi. Soliq xavfsizligi davlatning fiskal barqarorligi, soliq risklarini boshqarish samaradorligi, yashirin 
iqtisodiyot ulushini qisqartirish, Tax Gap koʻrsatkichini kamaytirish hamda hududlarning soliq salohiyatidan 
oqilona foydalanish darajasi bilan belgilanadi. Shu sababli, Oʻzbekistonda soliq xavfsizligini taʼminlash 
mexanizmini takomillashtirish doirasida riskka asoslangan soliq nazorati, sunʼiy intellekt texnologiyalaridan 
foydalanish, real vaqt rejimidagi monitoring tizimlari va raqamli audit amaliyotlarini yanada rivojlantirish 
maqsadga muvofiq hisoblanadi. Natijada davlat byudjeti daromadlarining barqarorligi taʼminlanib, mamlakatning 
iqtisodiy va moliyaviy xavfsizligi mustahkamlanadi.

